
Nazirlər Kabinetinin Qərarı

№ 119               Bakı şəhəri, 31 mart 2022-ci il
Azərbaycan Respublikası Nazirlər Kabi-

netinin “Kommersiya təşkilatlarının (kredit 
təşkilatlarından, sığorta şirkətlərindən, 
investisiya fondlarından və bu fondların 
idarəçilərindən, qeyri-dövlət (özəl) sosial 
fondlarından, qiymətli kağızlar bazarında 
lisenziyalaşdırılan şəxslərdən, qiymətli 
kağızları fond birjasında dövriyyədə 
olan hüquqi şəxslərdən başqa) ictimai 
əhəmiyyətli qurumlara aid edilməsi üçün 
meyar göstəricilərinin təsdiq edilməsi 
barədə” 2005-ci il 20 iyun tarixli 108 
nömrəli, “Kommersiya təşkilatlarının illik 
maliyyə hesabatlarının və birləşdirilmiş 
(konsolidə edilmiş) maliyyə hesabatla-
rının təqdim edilməsi və dərc edilməsi 
Qaydaları”nın təsdiq edilməsi haqqın-
da” 2010-cu il 27 may tarixli 97 nömrəli, 
“Azərbaycan Respublikası Dövlət Gömrük 
Komitəsinin apardığı reyestrə daxil ol-
maq üçün banklar və bank olmayan kredit 
təşkilatlarının müraciətlərinə baxılması 
Qaydası”nın təsdiq edilməsi haqqında” 
2012-ci il 1 mart tarixli 48 nömrəli, “Maliyyə 
Hesabatlarının Beynəlxalq Standartlarına 
əsasən maliyyə hesabatlarını təqdim etməli 
olan ictimai əhəmiyyətli qurumların (kredit 
təşkilatlarından, sığorta şirkətlərindən, 
investisiya fondlarından və bu fondların 
idarəçilərindən, qeyri-dövlət (özəl) sosial 
fondlarından, qiymətli kağızlar bazarında 
lisenziyalaşdırılan şəxslərdən, qiymətli ka-
ğızları fond birjasında dövriyyədə olan hü-
quqi şəxslərdən başqa) Siyahısı”nın təsdiq 
edilməsi barədə” 2014-cü il 1 oktyabr 
tarixli 321 nömrəli qərarlarında dəyişiklik 
edilməsi haqqında

“Valyuta tənzimi haqqında”, “Kredit ittifaq-
ları haqqında”, “Banklar haqqında”, “Poçt haq-
qında”, “Mühasibat uçotu haqqında”, “Sığorta 
fəaliyyəti haqqında”, “Bank olmayan kredit 
təşkilatları haqqında”, “İnvestisiya fondları 
haqqında”, “Qiymətli kağızlar bazarı haqqın-
da” və “Kredit büroları haqqında” Azərbaycan 
Respublikasının qanunlarında dəyişiklik 
edilməsi barədə” Azərbaycan Respublikasının 
2021-ci il 29 oktyabr tarixli 391-VIQD nömrəli 
Qanununun icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. “Kommersiya təşkilatlarının (kre-
dit təşkilatlarından, sığorta şirkətlərindən, 
investisiya fondlarından və bu fondların 
idarəçilərindən, qeyri-dövlət (özəl) sosial fond-
larından, qiymətli kağızlar bazarında lisenzi-
yalaşdırılan şəxslərdən, qiymətli kağızları fond 
birjasında dövriyyədə olan hüquqi şəxslərdən 
başqa) ictimai əhəmiyyətli qurumlara aid 
edilməsi üçün meyar göstəricilərinin təsdiq 
edilməsi barədə” Azərbaycan Respublikası 
Nazirlər Kabinetinin 2005-ci il 20 iyun tarixli 
108 nömrəli Qərarının (Azərbaycan Respubli-
kasının Qanunvericilik Toplusu, 2005,  
№ 6, maddə 544; 2010, № 4, maddə 362; 
2016, № 12, maddə 2245; 2017,  
№ 2, maddə 280; 2019, № 8, maddə 1448) 
adında, 1-ci hissəsində və həmin Qərarla 
təsdiq edilmiş “Kommersiya təşkilatlarının 
(kredit təşkilatlarından, sığorta şirkətlərindən, 
investisiya fondlarından və bu fondların 
idarəçilərindən, qeyri-dövlət (özəl) sosial fond-
larından, qiymətli kağızlar bazarında lisenzi-
yalaşdırılan şəxslərdən, qiymətli kağızları fond 
birjasında dövriyyədə olan hüquqi şəxslərdən 
başqa) ictimai əhəmiyyətli qurumlara aid 
edilməsi üçün meyar göstəriciləri”nin adında 
“sığorta şirkətlərindən” sözləri “sığortaçılardan, 
təkrarsığortaçılardan” sözləri ilə əvəz edilsin.

2. Azərbaycan Respublikası Nazirlər Ka-
binetinin 2010-cu il 27 may tarixli 97 nömrəli 
Qərarı (Azərbaycan Respublikasının Qanun-
vericilik Toplusu, 2010, № 5, maddə 474; 

2012, № 9, maddə 917; 2016, № 5, maddə 
960, № 8, maddə 1427, № 10, maddə 1734; 
2017, № 2, maddə 281; 2018, № 9, maddə 
1938; 2021, № 4, maddə 406) ilə təsdiq edil-
miş “Kommersiya təşkilatlarının illik maliyyə 
hesabatlarının və birləşdirilmiş (konsolidə edil-
miş) maliyyə hesabatlarının təqdim edilməsi 
və dərc edilməsi Qaydaları”nda aşağıdakı 
dəyişikliklər edilsin:

2.1. 1.2-ci bəndə “kredit təşkilatları” 
sözlərindən sonra “, sığortaçılar, 
təkrarsığortaçılar, hüquqi şəxs olan sığorta 
brokerləri və müstəsna olaraq sığorta agen-
ti fəaliyyəti ilə məşğul olan hüquqi şəxslər, 
investisiya fondları və bu fondların idarəçiləri, 
habelə qiymətli kağızlar bazarında lisenziya-
laşdırılan şəxslər” sözləri əlavə edilsin;

2.2. aşağıdakı məzmunda 3.3-1-ci bənd 
əlavə edilsin:

“3.3-1. Valyuta mübadiləsi fəaliyyətinə 
lisenziya almış şəxslər, kredit büroları və 
poçt rabitəsinin milli operatoru bu Qaydaların 
3.1-ci bəndində müəyyən edilən müddətlərdə 
illik maliyyə hesabatlarını və birləşdirilmiş 
(konsolidə edilmiş) maliyyə hesabatlarını 
Azərbaycan Respublikasının Mərkəzi Bankına 
təqdim etməlidirlər.”;

2.3. 3.4-cü bənddən “(investisiya fondları 
və onların idarəçiləri, sığorta şirkətləri, qiymətli 
kağızlar bazarında lisenziyalaşdırılan şəxslər 
istisna olmaqla)” və “, investisiya fondlarının 
və onların idarəçilərinin, sığorta şirkətlərinin, 
qiymətli kağızlar bazarında lisenziyalaşdırılan 
şəxslərin məlumatları isə Maliyyə Bazarlarına 
Nəzarət Palatasına” sözləri çıxarılsın.

3. Azərbaycan Respublikası Nazirlər 
Kabinetinin 2012-ci il 1 mart tarixli 48 nömrəli 
Qərarı (Azərbaycan Respublikasının Qanun-
vericilik Toplusu, 2012, № 3, maddə 249; 
2016, № 11, maddə 1964; 2018, № 9, maddə 
1938) ilə təsdiq edilmiş “Azərbaycan Respub-
likası Dövlət Gömrük Komitəsinin apardığı 
reyestrə daxil olmaq üçün banklar və bank ol-
mayan kredit təşkilatlarının müraciətlərinə ba-
xılması Qaydası”nın 4.1.3-cü yarımbəndində 
“Maliyyə Bazarlarına Nəzarət Palatasının 
müəyyən etdiyi” sözləri “Qanunla müəyyən 
edilən” sözləri ilə əvəz edilsin.

4. “Maliyyə Hesabatlarının Beynəlxalq 
Standartlarına əsasən maliyyə hesabatla-
rını təqdim etməli olan ictimai əhəmiyyətli 
qurumların (kredit təşkilatlarından, sığorta 
şirkətlərindən, investisiya fondlarından və bu 
fondların idarəçilərindən, qeyri-dövlət (özəl) 
sosial fondlarından, qiymətli kağızlar baza-
rında lisenziyalaşdırılan şəxslərdən, qiymətli 
kağızları fond birjasında dövriyyədə olan 
hüquqi şəxslərdən başqa) Siyahısı”nın təsdiq 
edilməsi barədə” Azərbaycan Respublikası 
Nazirlər Kabinetinin 2014-cü il 1 oktyabr tarixli 
321 nömrəli Qərarının (Azərbaycan Respub-
likasının Qanunvericilik Toplusu, 2014, № 10, 
maddə 1292; 2016, № 4, maddə 789; 2017, 
№ 2, maddələr 288, 320; 2018, № 9, maddə 
1938) adında, 1-ci hissəsində və həmin 
Qərarla təsdiq edilmiş “Maliyyə Hesabatlarının 
Beynəlxalq Standartlarına əsasən maliyyə 
hesabatlarını təqdim etməli olan ictimai 
əhəmiyyətli qurumların (kredit təşkilatlarından, 
sığorta şirkətlərindən, investisiya fondlarından 
və bu fondların idarəçilərindən, qeyri-dövlət 
(özəl) sosial fondlarından, qiymətli kağızlar 
bazarında lisenziyalaşdırılan şəxslərdən, 
qiymətli kağızları fond birjasında dövriyyədə 
olan hüquqi şəxslərdən başqa) Siyahısı”nın 
adında “sığorta şirkətlərindən” sözləri “sığorta-
çılardan, təkrarsığortaçılardan” sözləri ilə əvəz 
edilsin.

Əli ƏSƏDOV  
Azərbaycan Respublikasının  

Baş naziri

“Azərbaycan Hava Yolları” “AZAL Club” 
loyallıq proqramını təqdim edir

Azərbaycanın milli 
aviadaşıyıcısı – AZAL 
yeni “AZAL Club” 
loyallıq proqramının 
tətbiqini elan edir.

“AZAL Club”  pərakəndə 
satış mağazaları şəbəkəsində 
alış-veriş zamanı, həmçinin 
müxtəlif növ xidmət 
mərkəzlərində bonus millərini 
toplamağa imkan verən pulsuz 
virtual loyallıq kartıdır.

Tərəfdaşlar şəbəkəsinə, 
həmçinin məşhur restoran-
lar, mehmanxanalar, geyim, 
aksessuar və ətriyyat mağa-
zaları, əyləncə mərkəzləri, 
“Booking.com”, “Rentalcars.
com” və s. kimi müxtəlif  
onlayn saytlardan təkliflər 
daxildir. Perspektivdə  
“AZAL Club” tərəfdaşlıq 
şəbəkəsinin coğrafiyasını 
genişləndirəcək, buraya 
“Azərbaycan Hava Yolları”nın 
müntəzəm reyslər yerinə 
yetirdiyi şəhər və ölkələrdəki 
müxtəlif tərəfdaşlar cəlb 
ediləcək.

Yeni loyallıq proqramı 
çərçivəsində toplanan milləri 
Azərbaycan aviadaşıyıcıları-
nın – AZAL və Buta Airways 
aviaşirkətlərinin biletlərinə 
dəyişmək mümkün olacaq.

Bonus millərini aviabiletə 
dəyişərkən komissiya tutul-
mayacaq, həmçinin vergi, 
yığım tətbiq olunmaya-
caq və bilet alışı zamanı 
yerlərlə məhdudlaşmayacaq. 
Həmçinin, “AZAL Club” 

istifadəçiləri qazandıqla-
rı bonus millərini tətbiqdə 
birbaşa AZAL-Miles iştirakçı-
sının hesabına köçürə və ya 
bonus millərini müxtəlif mal və 
xidmətlərə dəyişə biləcəklər.

Proqramın tərəfdaş 
şəbəkəsinə qoşulmaq arzu-
sunda olanları dəvət edirik. 
“AZAL Club” tərəfdaş brendinin 
davamlı marketinq dəstəyini 
və irəliləyişini təmin edəcək. 
Qeyd etmək lazımdır ki, 
AZAL-Miles proqramının 200 
mindən çox istifadəçisi artıq 
potensial müştəri bazası-
nın bir hissəsidir. Tərəfdaş 
şəbəkəsinə qoşulmaq üçün 
partner@azalclub.az elektron 
poçtuna ərizə göndərmək 
lazımdır.

“AZAL Club” mobil 
əlavəsi vasitəsilə proqramda 
iştirakçı qismində qeydiyyat-
dan keçmək mümkündür. 
Yükləmək üçün keçidlər:

• Android: https://play.

google.com/store/apps/
details?id=az.azalclub

• Apple iOS: https://apps.
apple.com/az/app/azal-club/
id1459851221 

“Azərbaycan Hava Yolları” 
QSC-nin mətbuat xidməti 
bildirir ki, burada iştirakçılar 
cari balansı izləyə, həmçinin 
tərəfdaşların tam siyahısı, 
onların təqdim etdikləri kampa-
niyalar və təkliflərlə tanış ola 
biləcəklər.

“AZAL Club” proqramı 
haqqında daha ətraflı məlumat 
almaq üçün *2002 telefon 
nömrəsi, support@azalc-
lub.az elektron poçtu və ya 
www.azalclub.az rəsmi saytı 
vasitəsilə müraciət edin.

“AZAL Club” proqramı 
nədir və necə çalışır? Bu haq-
da hazırlanan tanıtım çarxını 
izləmək mümkündür: https://
youtu.be/LT1bwSvWYik 

“Xalq qəzeti”

Avropa Şurasının 2022-2025-ci illər üzrə  
Azərbaycan üçün fəaliyyət planının təqdimatı

Ötən il Avropa Şurasına 
üzv olmasının 20 illiyini 
qeyd edən ölkəmiz bu 
dövr ərzində bir çox 
konvensiyalara qoşulub. 
Azərbaycan 2014-cü ildə 
Avropa Şurası Nazirlər 
Komitəsinə uğurla sədrlik 
edib, demokratik inkişafı 
dəstəkləyən mühüm 
layihələr həyata keçirilib, 
həmçinin beynəlxalq aləmdə 
təqdir olunan mühüm 
nailiyyətlər əldə edilib. 

AZƏRTAC xəbər verir ki, 
Azərbaycan və Avropa Şurasının 
birgə təşəbbüsü ilə strateji prioritetləri 
müəyyənləşdirən fəaliyyət plan-
ları qəbul edilərək uğurlu icrası 
nəticəsində milli qanunvericiliyimiz 
təkmilləşdirilib, Avropa Konvensi-
yalarının implementasiyası, gen-
der bərabərliyi, medianın inkişafı, 
məhkəmə və ədliyyə fəaliyyətinin 
təkmilləşdirilməsi və digər sahələrdə 
tərəqqiyə nail olunub. 2022-2025-ci 
illər üzrə hazırlanaraq qəbul olunmuş 
yeni birgə Fəaliyyət Planı genişliyi ilə 
fərqlənərək 22 prioriteti əhatə edir. 
Fəaliyyət Planında insan haqları-
nın təşviqi, vətəndaş cəmiyyətinin 
inkişafı, ədliyyə və məhkəmə isla-
hatlarının dəstəklənməsi, gənclik və 
media potensialının gücləndirilməsi, 
korrupsiyaya qarşı tədbirlərlə yanaşı, 
insan alveri ilə mübarizə, ətraf mühitin 
qorunması, süni intellektin tətbiqi kimi 
müasir çağırışlara uyğun yeni sahələr 
təsbit olunub. Bu da mütərəqqi 
dəyərlərə və BMT-nin Dayanıqlı 
İnkişaf Məqsədlərinə sadiqliyimizin 
göstəricisidir.

Qarşılıqlı fəaliyyətin 
dərinləşdirilməsinə böyük önəm 
verən Avropa Şurasının Baş kati-
bi xanım Mariya Peyçinoviç Buriç 
ölkəmizə səfərə gəlib. Səfər zamanı 
qonaq Azərbaycan Prezidenti İlham 
Əliyev tərəfindən qəbul olunub, 
Milli Məclisdə, Xarici İşlər və Ədliyyə 
nazirliklərində rəsmi görüşlər keçirib.

Aprelin 5-də Avropa Şurasının 
Azərbaycandakı Ofisinin təşkilatçılığı 
ilə qeyd olunan Fəaliyyət Planı-
nın təqdimat mərasimi keçirilib. 
Mərasimdə Fəaliyyət Planı üzrə 
tərəfdaş olan ali dövlət orqanlarının 
və yüksək məhkəmələrin, müxtəlif 
nazirliklərin, hüquq-mühafizə orqanla-
rının, ali təhsil müəssisələrinin məsul 
şəxsləri, Avropa Şurasının və ona üzv 
dövlətlərin Azərbaycandakı diplomatik 
korpusunun təmsilçiləri, beynəlxalq 
və yerli qeyri-hökumət təşkilatlarının 
nümayəndələri, media mənsubları 
iştirak ediblər.

Tədbirin açılışında Avropa Şura-
sının Baş katibi Mariya Peyçinoviç 
Buriç çıxış edərək Azərbaycanın 

milli qurumları ilə birgə ərsəyə 
gətirilən yeni Fəaliyyət Planının 
diqqətlə hazırlandığını bildirib. O 
qeyd edib ki, mülki kommersiya və 
inzibati məsələlərin icrasının Avropa 
standartlarına uyğunlaşdırılması ilə 
bağlı tədbirlər keçirilib. Terrorçulu-
ğun maliyyələşdirilməsi və onunla 
mübarizə məsələləri ilə bağlı texniki 
sənəd hazırlanıb və qəbulu gözlənilir. 
İnanırıq birlikdə daha çox nailiyyətlər 
əldə edəcəyik. Fəaliyyət Planının 
ümumi büdcəsi 9,6 milyon avro təşkil 
edir. Həmin məbləğin 1,1 milyonu ar-
tıq təmin edilib. Bildirilib ki, yanaşma-
lar ölkələr üzrə xüsusi olaraq təqdim 
edilib. Əvvəlki fəaliyyət proqramların-
da insan hüquqlarının gücləndirilməsi 
istiqamətində bir sıra addımlar 
atılıb. Həmçinin bu sahədə ciddi 
nailiyyətlər qazanılıb. Qanunun aliliyi 
sahəsində də yeniliklər var. Ədliyyə 
Akademiyasında hakimlərin və digər 
hüquqşünasların insan hüquqları, 
o cümlədən Avropa Məhkəməsinin 
presedentlərinin öyrənilməsi və tətbiqi 
sahəsində tədris tədbirləri həyata 
keçirilib.

Mariya Peyçinoviç Buriç, həmçinin 
yeni qanunların qəbulu və icrasının 
həqiqi dəyişiklərə səbəb olacağına 
inam ifadə edib. O, yeni Fəaliyyət 
Planında müasir çağırışlara uyğun 
tədbirlərin nəzərdə tutulduğunu 
deyərək birgə əməkdaşlıqda yeni 
sənədin uğurla icrasına nail olunaca-
ğına və Avropa Şurasının insan hü-
quqları, demokratiya və qanunun ali-
liyi kimi dəyərlərinə töhfə verəcəyinə 
əminliyini bildirib.

Azərbaycan Respublikasının 
ədliyyə naziri Fikrət Məmmədov 
çıxış edərək Fəaliyyət Planının 
əhəmiyyətinə toxunub, onun mü-
hüm prioritetlərindən olan ədliyyə 
və məhkəmə sahəsində ölkəmizdə 
həyata keçirilən islahatlardan bəhs 
edib. 

Nazir bildirib ki, bütün Avropa 
üçün aktual olan məhkəmə siste-
minin təkmilləşdirilməsi ilə bağlı 
Azərbaycanda dövlətimizin başçısı 
İlham Əliyevin rəhbərliyi ilə ardıcıl 
islahatlar aparılır. Üç il əvvəl im-
zalanmış məhkəmə-hüquq isla-

hatlarının dərinləşdirilməsinə dair 
mühüm “yol xəritəsi” olan Fərman bu 
sahədə inqilabi dəyişikliklərə rəvac 
verib.  Hakimlərin Avropa Şurası 
və Avropa İttifaqı tərəfindən örnək 
kimi dəyərləndirilən şəffaf seçimi 
nəticəsində hakim korpusumuz 75 
faiz yenilənib. Onların sırasında 
gənclərin üstünlük təşkil etməsi, 
həmçinin gender bərabərliyi ba-
xımından qadınların sayının xeyli 
artması bizi sevindirir. Məhkəmə 
infrastrukturunun müasirləşdirilməsi 
və hi-tech məhkəmələrin yaradıl-
ması daim diqqətdə saxlanılaraq 
Dünya Bankının iştirakı ilə paytaxt-
da və bölgələrdə 35, o cümlədən 
təkcə ötən ildə 11 məhkəmə üçün 
yeni, müasir bina və komplekslərin 
istifadəyə verilib, onlar “Elektron 
məhkəmə” sistemi ilə təchiz olunub. 
Azərbaycanda tətbiq edilən elektron 
məhkəmə sistemi məhkəmələrin 
fəaliyyətinin təkmilləşdirilməsində və 
şəffaflığın artırılmasında mühüm rol 
oynayır. 

Fikrət Məmmədov penitensiar 
sistemin islahatının başqa bir xüsusi 
əhəmiyyət daşıyan istiqamət olduğu-
nu vurğulayıb: “Hər bir cəmiyyətdə 
məhkumlarla davranışa münasibət 
ölkənin mədəni-sivil səviyyəsinin 
göstəricisidir. Təsadüfi deyil ki, 
dövlətimiz bu sahəyə böyük önəm 
verir. Bu günlərdə cəmiyyətimizin 
həssas qrupu olan yetkinlik yaşına 
çatmayan və qadın məhkumlar üçün 
yeni müəssisələr istifadəyə verilib. 
Məhkumların hüquqlarının təminatına 
daim xüsusi önəm verən Prezident 
İlham Əliyev həmin müəssisələrə 
şəxsən baş çəkərək yaradılan şəraitlə 
tanış olub”.

Ədliyyə naziri ölkəmizin huma-
nizm ideyalarına sadiqliyindən, əfv 
və amnistiya aktlarının tətbiqindən 
danışıb, torpaqlarımızın Vətən 
müharibəsi nəticəsində işğaldan azad 
olunmasının ildönümü, 8 Noyabr - 
Zəfər Günü münasibətilə qəbul edil-
miş amnistiya aktının 17 mindən çox 
şəxsə tətbiq edilməklə əhatəliliyinə 
görə ən geniş olduğunu diqqətə 
çatdırıb. Eyni zamanda, Beynəlxalq 
Qızıl Xaç Komitəsi ilə sıx əməkdaşlıq 

sayəsində penitensiar sistemdə 
vərəmlə mübarizədə olduqca yüksək 
nailiyyətlər qazanılıb. Təsadüfi 
deyil ki, Ümumdünya Səhiyyə 
Təşkilatı bu sahədə ki, təcrübəmizlə 
bölüşülməsi üçün Bakıda beynəlxalq 
statuslu Təlim Mərkəzi yaradıb və 
artıq onlarla dövlətin nümayəndələri 
nailiyyətlərimizdən bəhrələniblər.

Nazir yeni Fəaliyyət Planın da 
birgə səylər nəticəsində uğurla 
həyata keçirilərək demokratiyanın 
daha da inkişafına, insan hüquqları-
nın daha etibarlı təminatına, qanunun 
aliliyinə xidmət edəcəyinə əminliyini 
ifadə edib. 

Prezident Administrasiyasının 
Beynəlxalq təşkilatlarla iş sektoru-
nun müdiri Həbib Mikayıllı deyib ki, 
Azərbaycan Avropa Şurası ilə qar-
şılıqlı hörmət və anlaşma əsasında 
əlaqələrini davam etdirir. O qeyd 
edib ki, Avropa Şurası Azərbaycan 
və Ermənistan arasında etibarlılığın 
artırılmasında xüsusi rol oynaya 
bilər. Beynəlxalq təşkilatlar Vətən 
müharibəsindən sonra Azərbaycan 
hökumətinin dəyişən ehtiyac və 
prioritetlərini nəzərə almalıdır. 
Mina təmizləmə məsələsi diqqət 
mərkəzində olmalıdır. Çünki bu prob-
lem məcburi köçkünlərin təhlükəsiz 
şəkildə doğma yurdlarına qayıtması-
nın qarşısını alır.

Sonra Fəaliyyət Planının ayrı-
ayrı istiqamətləri üzrə təqdimat olub, 
geniş müzakirələr aparılıb. Çıxış 
edənlər tərəfindən Planın əhəmiyyəti, 
ölkəmizin Avropa Şurası qarşısında 
götürdüyü öhdəliklərin icrası, insan 
hüquqlarının, demokratiyanın və 
qanunun aliliyinin təmin olunmasına 
dövlətimiz tərəfindən xüsusi diqqətin 
göstərilməsi vurğulanıb, sənədin bu 
sahədə Avropa Şurası və Azərbaycan 
arasında qarşılıqlı fəaliyyətin inkişa-
fına əlavə təkan olacağına əminlik 
ifadə edilib.

Qeyd edək ki, Azərbaycan üçün 
2022-2025-ci illər üzrə Fəaliyyət Planı 
Nazirlər Komitəsi tərəfindən fevralın 
16-da qəbul edilib. Plan insan hüquq-
ları, qanunun aliliyi və demokratiya 
sahələrində Azərbaycan qanunve-
riciliyini, institutlarını və təcrübəsini 
Avropa Şurasının standartlarına daha 
da uyğunlaşdırmaq məqsədi daşı-
yan strateji proqramlaşdırma alətidir. 
Fəaliyyət Planı ölkənin Avropa Şura-
sına üzv dövlət kimi öz öhdəliklərinə 
əməl etmək səylərini dəstəkləmək 
məqsədi daşıyır. Həmçinin qanunveri-
ciliyin Avropa və beynəlxalq standart-
lara uyğunlaşdırılmasına, institusional 
potensialın artırılmasına, qabaqcıl 
təcrübələrin tətbiqinə və Azərbaycan 
vətəndaşlarının həyat səviyyəsinin 
yüksəldilməsinə xidmət edir. Fəaliyyət 
Planı Avropa Şurasının qanuni or-
qanlarının və monitorinq orqanlarının 
əvvəlki qərar və tövsiyələrini, habelə 
milli islahat gündəliyini nəzərə alır. 

 Bakıda kardiocərrahların beynəlxalq 
toplantısı uğurla başa çatmışdır

Bakıda Azərbaycan Kardiologiya 
Cəmiyyəti, Azərbaycan Ürək və Damar 
Cərrahiyyəsi Cəmiyyəti, Türk Kalp 
ve Damar Cerrahisi Derneği və Türk 
Kardioloji Derneğinin birgə təşkil etdiyi 
toplantı öz işini uğurla başa çatdırmış-
dır. Kardioloqların və kardiocərrahların 
iştirak etdiyi tədbir böyük marağa səbəb 
olmuşdur. 

Toplantını Azərbaycan Kardiologiya 
Cəmiyyətinin sədri Üzeyir Rəhimov açmış və 
tədbirin məqsədindən, onun əhəmiyyətindən 
danışmışdır. 

Daha sonra ürək-damar cərrahları - pro-
fessor Kamran Musayev, millət vəkili Rəşad 
Mahmudov, Türkiyədən və İsraildən dəvət 
edilmiş qonaqlar çıxış etmişlər. Qapaq pa-
tologiyalarında müasir kardiologiyanın və 
kardiocərrahiyyənin ən son əməliyyat üsulları, 
xaricdə istifadə edilən mütərəqqi texnologiya-
ların ölkəmizdə xəstələr üzərində uğurlu tətbiqi 
məsələlərindən söhbət açılmış və qeyd olun-
muşdur ki, bu sahədə Azərbaycanda son illər 
çox mühüm işlər görülür.

Qeyd edək ki, tədbirdə ürəyin ən vacib 
qapağı olan aorta qapağı patologiyaları haqqın-
da qaranlıq olan bütün məsələləri öyrənmək, 
müzakirə etmək nəzərdə tutulmuşdu. Sa-
lona 300 nəfərdən çox həkimin və bu sahə 
üzrə mütəxəssislərin toplanması isə bir daha 
göstərdi ki, konqresin işinə necə böyük maraq 
var. Buradakı çıxışların, təcrübə mübadiləsinin 
yüksək səviyyədə olması tədbir təşkilatçılarının 
öz işlərinə necə böyük məsuliyyətlə yanaşdığını 
göstərirdi. 

Məlumat verildi ki, Azərbaycan Kardiologiya 
Cəmiyyəti bu cür bilgi dolu toplantıları bundan 
sonra da davam etdirəcəkdir. Burada məqsəd 
Azərbaycan kardiologiyasının elmi səviyyəsinin, 
kardioloji xidmətin keyfiyyətinin yüksəldilməsidir.

Hamlet QASIMOV,  
“Xalq qəzeti”

Fövqəladə Hallar Nazirliyinin 
Akademiyasında təlim-məşq keçirilib

Fövqəladə Hallar Nazirliyinin Akademiyasının bazasın-
da Yanğın təhlükəsizliyi fakültəsinin kursantlarının bilik 
və bacarıqlarının artırılması məqsədilə “Yanğın qəza-
xilasetmə işinin aparılması taktikası” mövzusunda təlim-
məşq keçirilib.

Təlim-məşq FHN-in Regional mərkəzlərlə işin təşkili, 
layihələrin idarə edilməsi və təhsil məsələləri üzrə Baş idarəsi, 
Baş əməliyyat idarəsi, Dövlət Yanğından Mühafizə Xidməti və 
Nazirliyin Akademiyası tərəfindən təşkil olunub.

Təlim-məşqin birinci mərhələsində şərti olaraq baş ver-
miş yanğının qarşısının alınması, insanların təxliyəsi, ilkin 
tibbi yardımın göstərilməsi ilə bağlı nəzəri məşğələ keçirilib. 
Məşğələdə yanğın təhlükəsizliyinə dair məlumatlar verilib, 
suallar cavablandırılıb.

Tədbirin canlı qüvvələrin və xüsusi təyinatlı texnikaların 
cəlb olunduğu ikinci – praktik mərhələsində isə şərti yanğının 
söndürülməsi, təxliyə və ilkin tibbi yardımın göstərilməsi üzrə 
təlim-məşqlər keçirilib.

“Xalq qəzeti”

